
Ho hapilwe dithethefatsi tse mofuteng wa "Mosebetsi wa Botaki" mane ORTIA 

Tshwane, 6 Pherekgong 2024 – Bahlanka ba Bolaodi ba Meedi ba Ditshebeletso tsa 

Lekgetho tsa Afrika Borwa (SARS) ba hapile dithethefatsi tse fetolang semelo tsa 

boima ba dikilokgramo tse 23 tse neng di bopilwe ho ba mosebetsi wa botaki mane 

dipolokelong tsa merwalo Boemafofaneng ba Matjhaba ba OR Tambo bekeng ena. 

Bahlanka ba Bolaodi ba Meedi ba ne ba etsa dihlahlobo tsa bona tsa tlwaelo ha ba tla 

kopana le lebokose le neng le leba mane New Zealand. Lebokose lena le ne le kentse 

dintho tse neng di le sebopehong sa mosebetsi wa botaki, mme di ne di belaetsa. 

Bahlanka bana ba ile ba sebedisa sesebediswa sa diteko tsa dithethefatsi tse fetolang 

semelo mme tse ding tsa dintho tsena di ile tsa bontsha hore di na le crystal meth, ya 

boima ba 10kg. 

Teko e entsweng ke Ditshebeletso tsa Sepolesa sa Afrika Borwa (SAPS) dinthong tse 

ding le yona e bontshitse ho ba teng ha fentanyl ya boima ba 13kg. Dithethefatsi tsena 

tse fetolang semelo di ile tsa nyehelwa SAPS hore ba etse diphuputso tse ding. 

Khomishenara ya SARS Edward Kieswetter o thoholeditse phadimeho ya bahlanka 

ba Bolaodi ba Meedi ba ileng ba fokisa dithethefatsi tsena tse fetolang semelo. 

"Bolaodi ba Meedi ba SARS bo ka se lobe letho maitekong a bona a ho kgina 

thomelontle kapa thomelohare ya dithethefatsi tse fetolang semelo mmoho le sefe 

kapa sefe se seng se seng molaong se ka bakelang malapa bohloko bo boholo le 

mathata, hahoholo batjha ba ona. 

"Bamokodi ba dithethefatsi ba tlameha ho tseba hore Lekala la Bolaodi ba Meedi le 

lomahantse meno ho fihlella sepheo sena, mme le tla sebetsa ntle le tshabo kapa 

leeme kgahlano le dinokwane tsena tse kgathang tema kgwebisanong ya 

dithethefatsi. Ba tlameha ho tseba hore ba tla tobana le mehato e matla ya molao," ho 

rialo Khomishenara Kieswetter. 

Ho fumana lesedi le fetang lena, ikopanye le SARSMedia@sars.gov.za 

Sheba ditshwantsho tse ka tlase. 

